
	తే.	
తలఁచినప్పుడ వచ్చె భక్తప్రసన్న, పరమకరుణారసార్ద్రస్వభావుఁ డగుట

నమ్మునీంద్రుండు నిజవిగ్రహప్రదీప్తి, విసినదేశంబు నెంతయు వెలుఁగఁజేయ.

	క.	
ఆగతి నాగతుఁ డగున, య్యోగిశిఖామణిపదాబ్జయుగళంబునకున్

సౌగుణ్యగతిఁ బ్రణామము, లాగజగామిని యొనర్చి యవనతముఖి యై.

	మ.	
తనవృత్తాంతము విన్నవించి పురుషత్వప్రాప్తికై వేఁడినన్

మునినాథాగ్రణి యూరడించి గిరిరాణ్మూర్థన్యకన్యానిగూ

హనరోమాంచితసవ్యభాగు భుజగేంద్రాకల్పు సంకల్పసం

జననవ్యాళవిహంగపుంగవు శివు న్సద్భక్తి భావించుచున్.

	శా.	
చిద్రూపంబు నివాతదీపకళికాశ్రీలక్ష్యమై లోన న

క్షుద్రస్ఫూర్తి వెలుంగ వర్ణితనిమేషోన్మేషమై దృష్టిభా

స్వద్రూఢిన్ బయ లందగింపఁ గరణస్వస్థాత్ముఁడై శాంభవీ

ముద్రాముద్రితలీల నిష్టసలిపె న్ముఖ్యప్రకారంబునన్.

	క.	
యతియతినియతికి గిరిజా, సతిపతి మతి సంతసించి సాగుణ్యనిజా

కృతిశ్రుతితతినుతిపాత్ర, స్థితి ధృతియుతి దర్శితంబు చేసె న్మునికిన్.



	 201







	సీ.	
మస్తకస్ఫూర్జితామరధునీవిధుకళల్ వ్యోమకేశత్వంబు నొనరఁజేయ

మహితధాతృకపాలమాలికాబాహుళ్య మాద్యంతరాహిత్య మభినయింప

భయభక్తులను మేలుపడియున్న జగదంబ స్వాధీనమాయాత్వసాక్షిణిగను

గొలిచి వచ్చెడిభక్తకోటి సారూప్యంబు కైవల్యదాతృత్వగరిమఁ దెలుప



	 







	తే.	
సహజమందస్మితరసప్రసన్నవదన, రుచి సదానందభావంబు రూఢిపఱుప

నపుడు ప్రత్యక్షమయ్యె బ్రహ్మర్షిలోక, తల్లజునకుఁ ద్రిలోకబాంధవుఁడు శివుఁడు.

	చ.	
ప్రమథగణంబుతో భుజగభాస్వరహారకదంబకంబుతో

సమరధునీకరంగలుఠనాత్తజటాపటలంబుతోఁ దురం

గమితవృషేంద్రచంక్రమణకల్పనతోఁ గనుపట్టు పార్వతీ

రమణుని గాంచి హర్షజలరాశి పరిప్లవదంతరంగుఁడై.

	వ.	
సాష్టాంగదండప్రణామంబు లాచరించి యిట్లని స్తుతియించె.

	లయగ్రాహి.	
అంగజభుజంగమవిహంగప కురంగకర భృంగినతమంగళతరంగపటుశృంగా

రాంగభటపుంగవతురంగమ మతంగజశతాంగచతురంగబలరంగదరిభంగా

